
EL PROFE : FRANCO BUENAVENTURA /TANGO LOVER/
PROFA
Kratak sadržaj po epizodama (ukupno 175 epizoda)

(1. epizoda)

Franko Buenaventura, neodoljivo harizmatični profesor književnosti i strastveni tango plesač, biva optužen za zavođenje maloljetne učenice. Bez prava na odbranu i pod velikim pritiskom javnosti, teatralno napušta školu i grad. Mnogo godina kasnije, zbog duge bolesti i iznenadne smrti jednog profesora u elitnoj školi, Franko dobija priliku da se opet dokaže kao predavač. Ne slutivši da će mu dio mračne prošlosti, postati tek puka svakodnevnica, prihvata poziv nadmene i uobražene direktorice elitne škole i sa velikim uzbuđenjem vraća se svojoj velikoj ljubavi, predavanju!

(2. epizoda)

Ponovni susret bivših ljubavnika, profesora Franka Buanaventure i Lusije Fernandez, izaziva retrospektivno prisjećanje davne ali nikad zaboravljene prošlosti. Prošlosti koja i poslije toliko vremena postavlja tanku , skoro neprimijetnu granicu između ljubavi i mržnje. Da li će ovo biti kraj nezaboravne avanture ili novi početak, bezimenog odnosa punog ljubavi i bliskosti?

(3. epizoda)

Živote glavnih junaka serije, dodatno komplikuje iznenadno pojavljivanje Frankovog rođaka Naća. Zbog amnezije zadobijene pri padu sa motora, Naćo upada u niz tragikomičnih situacija, koje na neki način produbljuju postojeću netrpeljivost Franka i Lusije.

(4. epizoda)

Ema živi život jedne uobražene, nadmene i krajne autoritativne direktorice, kojoj prestiž i ugled njene elitne škole znače sve. Međutim, pred navalom prošlosti i grijeha iz mladosti, slike na izgled sređenog života počinju da blijede, a do tada nepokolebljivo samopouzdanje zamjenjuje opsesivni strah. Franko Buenaventura se , pored prošlosti koja se na velika vrata vraća, suočava sa nizom svakodnevnih problema, među kojima je i grčevita borba za egzistenciju.

(5. epizoda)

Mala igra sudbine i razni splet čudnih okolnosti, dovode glavne junake u srediste pljačke. Kada lažne maske spadnu usljed doživljenog šoka i pretrpljenog straha, samo snažne emocije i nijema igra pogleda, pričaju priču bez i jedne riječi....
(6. epizoda)

Franko Buenaventura, izvrsni predavač, dobar pedagog i jedan od onih koji sa dosta ljubavi i paznje prilaze svom poslu, ne dozvoljava i ne opravdava diktatorsko ponašanje uobražene direktorice. Novonastali štrajk i opšte nezadovoljstvo učenika, pokušava da riješi sam... Naćo se suočava sa činjenicom da je nekad bio striper. Najveći i najbolji zabavljač žena. Uz veliku podršku novog sustanara Antonija, koji u njemu vidi veliki talenat ali i dobru priliku za zaradu, Naćo se vraća na posao!

(7. epizoda)

Svojom posesivnošću, ljubomorom i nekontrolisanim ponašanjem, Hulio stvara neprijatne situacije  Franku i Lusiji. I ne sluteći da su oni  dio iste prošlosti, sasvim spontano stvara nove susrete, koji , naravno, bivše ljubavnike ne ostavljaju ravnodušnim...

(8. epizoda)

Uzbudljivom životu Franka Buenaventure, isprepletanom svakodnevnim ljubavnim, poslovnim i egzistencijalnim problemima, pridružuje se njegov osamnaestogodišnji sin Dijego. Vrativši se sa školovanja iz SAD, u želji da ostvari što veću bliskost sa ocem, odlučuje da se preseli kod njega!

(9.epizoda)

Nezadovoljni stalnim pridikama i ljubomornim scenama svojih partnera, Franko i Lusija okreću se jedno drugom. Pred velikom navalom emocija, nedostatak koncentracije i mala nepažnja, bili su dovoljni da se prepuste strasnom poljupcu, koji će tek izazvati probleme...
(10 epizoda)

Zbog nerješivih egzistencialnih problema, svoje sad već velike porodice, Franko pristaje na suludo ali jedino moguće rješenje - otvara striptiz bar! 
To će u mnogo čemu promijeniti tok njegovog života...
(11. epizoda)

Preturajući po svojoj prošlosti, Naćo među starim stvarima pronalazi kofer sa drogom. Kategoričnim odbijanjem mogućnosti da je nekad bio kriminalac i dečko sa druge strane zakona, postaje laka meta kidnapera i narko mafije...

(12. epizoda)

Sa zvukom visokih potpetica i u ritmu tango latino, smjenjuju se slike pune latinske strasti i emocija, gdje jedan profesor književnosti pod maskom izvodi striptiz u nadi da će obezbijediti bolje sutra za svoju porodicu! 

(13.epizoda)

Našavši se u pravo vrijeme na pravome mjestu, Franko Buenaventura pokušava spasiti jedan nevin i mlad život naivne maloljetne učenice, koja igrom slučajeva postaje žrtva brutalnih napasnika... 

Zbog neprestalnih svađa, pritisaka i konstantnog nerazumijevanja, od strane Hulija, Lusija odlučuje da na neko vrijeme napusti kuću i o svemu dobro razmisli.

(14. epizoda)

Franko Buenaventura, pasionirani ljubitelj i poštovalac žena, svojom neodoljivo harizmatičnom prirodom, svojom predanošću i uzavrelom strašću tango plesača, ne ostavlja ravnodušnim glavne junakinje serije. 

Da li će novonastali događaji učiniti da Franko dospije u neželjeni trougao, pun ljubavi, ljubomore i nerazumijevanja?

(15. epizoda)

Potrebu za sve većom prisutnošću, razumijevanjem, zaštitom i Frankovom ljubavlju, osjećaju glavne junakinje, Lusija, Ema i Karolina. Zbog želje da svojim znanjem i iskustvom bude svima od pomoći, Buenaventura postaje žrtva svoje dobrote i upada u konstantne nevolje.

(16. epizoda)

Jedna mračna prostorija, bujica lijepih i jakih emocija i dva života prepuna nerazjašnjenih i nedovršenih stvari, bili su dovoljni da Franko i Lusija poslije 12 dugih godina, jedno drugom konačno priznaju svoja nježna osjećanja...

(17. epizoda)

Zbog mnoštva lijepih emocija, koja u njoj izaziva svaki novi susret sa profesorom književnosti, saznavši za njegovu neslavnu prošlost, Ema se odlučuje da ćuti.. Učeći na sopstvenim greskama, u želji da spriječi razne špekulacije, polutačne informacije i razna govorkanja, Franko prekida svaki kontakt sa maloljetnom učenicom Karolinom!

(18. epizoda)

Slučajnim pronalaskom dokumenta, koji svjedoči o njenom usvajanju, sa velikom prisebnošću i ogromnom željom da spozna pravu istinu o svom porijeklu, Karolina kreće na put za Pergamino. Sa namjerom da spriječi neku novu ludoriju, Franko kreće za njom, ne slutivši da će ga ovaj ishitren i nerazuman potez odvesti u centar skandala najširih razmjera!
(19. epizoda)

Našavši se na imanju, za koje smatra da pripada njenoj biološkoj majci, Karolina saznaje poražavajuću činjenicu  da je vlasnica tog imanja umrla... Velika fama oko  nestanka Karoline i Franka i dalje ne jenjava, sve je više onih koji sumnjaju u puku slučajnost njihovog nepojavljivanja na časovima.

(20. epizoda)

Profesora književnosti, Franka Buenaventuru i maloljetnu učenicu Karolinu Penju, direktorka škole pronalazi na napuštenom imanju u istom krevetu. Činjenice i zatečeno stanje, ukazuju na veliki skandal, svjesno zavođenje i iskorištavanje maloljetnice, a takav skandal profesora može  koštati nastavka karijere...

(21. epizoda)

Pripremajući proslavu Eminog rođendana,  Pilar zbog želje za dobrim provodom i maksimalnim opuštanjem organizuje odlazak u Frankov striptiz- bar.  Ugledavši ovu prijatnu ali neočekivanu posjetu, Franko kreće u tajanstvenu igru zavođenja i uvodi Emu u začarani svijet, svijet gdje je svaki pogled izazov a svaki odigrani tango nova avantura! 

(22. epizoda)

Kako bi svoje živote doveli u normalu i spriječili svakodnevna govorkanja i nagađanja,  Franko i Karolina odlučuju pred cijelim razredom iznijeti istinu o nemilom događaju.  Pričajući o svojim moralnim i etičkim načelima, profesor navodi učenike da sami spoznaju istinu...

(23. epizoda)

Skrhan bolnim i poražavajućim saznanjem da ga žena vara ali i zbog sve izglednijeg razvoda, Hulio angažuje starog prijatelja da prati Lusiju, kako bi po svaku cijenu saznao identitet tajanstvenog ljubavnika!  Ne slutivši šta im se sprema,  Franko i Lusija u zanosu strasti, opijeni nježnim emocijama uživaju u novom ljubavnom gnijezdu, gdje sa svakim novim susretom vrijeme staje, prekomplikovani i nerješivi problemi nestaju, a život oko njih kao da ne postoji...

(24. epizoda)

Ne znajući da je ona  bivša djevojka njegovog oca, Dijego se ludo zaljubljuje u Lolu, profesoricu matematike.  Vrtoglavom brzinom ona postaje njegova opsesija, svakodnevna potreba ali i ispunjena iluzija davnih dječačkih snova.  Problemi nastaju kad Naćo zbog svoje radoznalosti i internog rivalstva sa Dijegom, uspijeva pokvariti svaki njihov susret... 

(25. epizoda)

Direktorica škole Ema je, skoro pa sigurna ,da između Franka i Lusije postoji nesto mnogo veće i složenije od formalnog kolegijalnog odnosa. Međutim ono što nju mnogo više zanima je misterija zvana Zoro! Upoznajući je sa vještinom tango plesa, Ema uz Franka osjeća istu onu omamljujuću strast i ne moze da pobjegne od utiska da se u oba ova slučaja radi o istoj osobi...?  

(26. epizoda)

Kao glavnog krivca za neočekivani raspad i posrnuće svoje, naizgled idealne porodice,  Hulio vidi Lusiju.  Zbog preljube i nepoštovanja i rušenja njegove velike iluzije, on ne bira način i sredstvo u namjeri da  je povrijedi  i vrati joj  za svu pretrpljenu patnju i strah... 

(27. epizoda)

Pronalaskom dijela Zoroovog kostima u garderobi tango salona, sa nadom da je misteriju razotkrila i da je gotovo sa neslanom šalom, Ema vidno potrešena novonastalim saznanjem, upućuje prijetnje na racun profesora Franka Buenaventure... Zaslijepljen i povrijeđen svojom nesrećom, Hulio ne odustaje od uvjerenja da je za propast njegove porodice velikim dijelom zaslužan i profesor književnosti Franko.  Pokušavajući da ga pronađe, zajedno sa Kaćom upada u nevolje... 

(28. epizoda)

Zbog sumnje u majčinu iskrenost i vjerodostojnost njenih optužbi i svakodnevno nametanje osjećaja krivice, Ema odlučuje da istraži prave uzroke iznenadne smrti njenoga oca...  Nedostatak samokontrole i pomiješana osjećanja u prisustvu profesora Franka Buenaventure, stvaraju konfuziju u Karolininoj glavi i dovode do pucanja. Primijetivši njeno teatralno napuštanje škole, Lusija na fin i prijateljski način pokušava pomoći, kako se istorija ne bi ponovila...

(29. epizoda)

Dobivši detaljne informacije o Frankovoj  burnoj prošlosti i saznavši da je dio te prošlosti i Lusija, njena školska kuvarica, Ema ne može da prihvati da je zbog svoje naivnosti i želje da pomogne i sama imala udjela u obnavljanju te skandalozne veze...  Ne razmišljajući o posljedicama koje bi mogla imati  njegova ćerka, u želji za osvetom, Hulio iskorištava Malenu i pravi skandalozne scene, optužbama da su mu Franko i Lusija oteli dijete... 

(30. epizoda)

Nezadovoljan stalnim  preturanjem po njegovoj prošlosti od strane direktorice škole, Franko u žučnoj raspravi s njom daje otkaz.  Saznavši za ovaj nemio događaj, učenici su riješeni da ne dozvole odlazak omiljenog profesora.  Grupnim napadom na Emu zahtijevaju objašnjenje...

Gladis je jedna obična i jednostavna djevojka iz susjedstva, koja je zbog svoje naivnosti izdržavala zatvorsku kaznu za koju nije bila kriva. Sa namjerom da povrati normalan život, sasvim slučajno upoznaje Naća koji ima želju da je zaštiti i pomogne...

(31. epizoda)

Riješen u namjeri da svoju deset godina stariju djevojku, o kojoj i ne zna baš puno, zauvijek zadrži pored sebe, u ljubavnom zanosu, na iznenađenje svih Dijego prosi Lolu. Iskusnim izvlačenjem i pravdanjem zbog razlike u godinama ona uspijeva prolongirati odgovor ali igra zavođenja i zaluđivanja mlađanog momka ne prestaje. Bez obzira na ovu, za nju samo prolaznu avanturu, Lola ne posustaje u maltretiranju i opsijedanju svoje neprežaljene ljubavi - Franka Buenaventure...   

(32. epizoda)

Lusija dospijeva u privremeni pritvor, nakon što iz velikog straha i u prinudnoj odbrani ispali dva hica u Kaća, koji je namjeravao da je siluje. Zatekavši zajedno Franka i Lusiju na mjestu zločina, Hulio ne prestaje sa optužbama o njihovoj smišljenoj zavjeri protiv njega i Kaća...

(33. epizoda)

Franko Buenaventura osjeća sve veći pritisak zbog svojih nepromišljenih i krajnje dobronamjernih postupaka. Ponekad svojim ali i tuđim greskama, postaje epicentar svih probema i svake ljubavne afere. Dok on spoznaje da vrijeme brzo leti i da mu svakodnevne afere donose više lošeg nego dobrog, na drugoj strani su Lusija, Ema i Karolina koje vape, željne njegove pažnje, ljubavi i zaštite...

(34. epizoda)

Poslije nekoliko dana provedenih u zatvorskom paklu, okružena samo zidovima i prepuštena osjećaju tjeskobe, koji joj redovno izaziva crne misli, Lusija konačno napušta pritvor. Za nju razočarenja ne prestaju kada saznaje da Franko, čovjek zbog koga je sve žrtvovala, želi prekinuti ljubavnu vezu da bi joj pomogao. Ema djelimično otkriva, godinama dobro čuvanu tajnu oko misteriozne smrti njenoga oca i plaši je sama pomisao na to, da je neko sa namjerom izazvao njegovo gušenje...
(35. epizoda)

Poslije iscrpnog objašnjavanja i nagovaranja od strane Franka, Lusija prihvata da smiri stasti i obuzda emocije, te da na određeno vrijeme prekinu sa viđanjem, kako bi primirili Hulija i doveli slučaj suđenja pod kontrolu. Ona smišlja plan kako bi joj Hulio oprostio ali prevelika želja da bude u Frankovoj blizini razotkriva je i upada u veliku nevolju...

(36. epizoda)

Dijego se suočava sa šokantnom i neočekivanom činjenicom da je Lola u drugom stanju i da bi, iako jako mlad, mogao postati otac. Uprkos nevjerici i ishitrenim reakcijama, koje su odraz velikog šoka i njegove nezrelosti, razmišljajući dobro o svemu, ostavlja mogućnost da bi možda volio da osjeti tu ogromnu, vječnu ljubav i da spozna osjećaj da postoji neko mnogo važniji od njega... Franko pokušava urazumiti krajnje nezrelo i neodgovorno Lusijino ponašanje, stavlja joj do znanja da ne postoje samo njih dvoje već i veliki broj ljudi kojima su oni potrebni...

(37. epizoda)

Kako bi saznala, da li je neko uticao na iznenadnu smrt njenoga oca i zbog čega je ona godinama unazad smatrala da je njena razvratna prošlost izazvala smrtni srčani udar, Ema za pomoć moli Renca, ne sluteći njegovu dvostruku igru... 
(38. epizoda)

Iako su oboje bili odlučni u namjeri da na svoja viđanja i nesređeni ljubavni odnos, koji izaziva pregršt problema i konfliktnih situacija stave tačku, emocije koje nastaju sa svakim novim susretom, ne mogu prekinuti ni nešto mnogo jače od ljudske odlučnosti! 

(39. epizoda)

Igrajući dvostruku igru, igru zavođenja i osvete a pritom ne sluteći na kakvu će reakciju naići i kakve će posljedice ostaviti njena nepromišljenost, Lola saopštava Franku da nosi njegovo dijete! Karolina konačno dobija priliku da razjasni svoje nedoumice i sazna pravu istinu o svom porijeklu i svojoj dadilji iz djetinjstva....

(40. epizoda)

Na prijedlog svog druga Kaća, da iskuša i provjeri Lusijunu odlučnost da se ponovo posveti svojoj porodici, Hulio smišlja plan i pravi lukavu zamku.  Ne vladajući svojim emocijama i svojim razumom, Lusija pravi pogrešan korak i postaje žrtva i predmet Hulijevog iživljavanja... Karolinina majka Laura  poslije rezultata DNK analize, suočava se sa nelagodnim osjećanjem griže savjesti, kada saznaje da je njena dugo iščekivana ćerka, plod mladalačke i krajnje neozbiljne afere sa profesorom engleskog.
(41. epizoda)

Prisiljena zastrašujućim Hulijevim prijetnjama i protiv svoje volje, Lusija saopštava Franku da je njihova ljubavna afera gotova i da je njena želja da obnovi narušene odnose u svojoj porodici jača od svega! Tragajući za bilo kakvom informacijom o Ramonu Buenaventuri, Nina očajnički moli Kaća za pomoć ali njegovo dugogodišnje zatvorsko iskustvo, nalaže mu da je zakon ćutanja nesto sto se ne može platiti ničim...
(42. epizoda)

Odlučna u namjeri da svog profesora književnosti i svoju veliku opsesiju Franka Buenaventuru osvoji pisanjem, Karolina počinje da piše ljubavni roman. Roman u kome sve njene iluzije, nadanja, mladalačka zanesenost profesorom i svi strahovi postaju stvarni i do detalja razrađeni. Potresena Eminim ponašanjem i prijetnjama o oduzimanju škole, Felisita traži Rencovu pomoć. Nemajući nikakve koristi od stalnog obavljanja prljavih poslova, on odbija svaki kontakt sa njom...
(43. epizoda)

U ovoj epizodi slijede scene iznenađenja, velikih razočarenja, razotkrivanja i najave zapleta i raspleta, kada Franko shvati da je u nesreći lakše povrijeđena Dijegova djevojka, zapravo Lola, njegova koleginica sa posla i bivša djevojka... 
(44. epizoda)

Franko preživljava srceparajuće, jako bolne i emotivne trenutke, kada je zbog beskrupulozne, lažljive, egoistične i osvetoljubive bivše djevojke doveden u situaciju da svom sinu objašnjava, da niko na svijetu, pa nijedna žena, ne može biti preča ni voljenija od svog djeteta...

(45. epizoda)
Dijego pokušava da shvati očevu iskrenost i najbolje namjere ali nedostatak iskustva i jaka zaluđenost prvom velikom ljubavlju, tjeraju ga na razmišljanje da pređe preko svega i ostane sa Lolom. Kada na Frankovo insistiranje od doktora dobija potvrdu o lažnoj trudnoći, sva njegova nadanja i svi snovi nestaju i on bježi od svih. Antonio tj. Oktavio Buenaventura, Ninin bivši muž a Frankov sadašnji stanar koristi ovu svađu između oca i sina, kako bi smekšao Ninu i primolio je da mu oprosti! 

(46. epizoda)
Lusijina namještaljka, u želji da ga uhvati Hulia u prevari i zauvijek pokuša spasiti sebe i dijete od svakodnevnog terora lažnog moraliste i porodičnog čovjeka, napreduje odlično... Razgovarajući  sa Dijegom, Franko ostaje nemoćan u namjeri da zabrani ili promijeni njegovu želju da više ne živi sa njim...
(47. epizoda)
Prepoznavši u Karolini sebe od prije dvanaest godina, tu istu čežnju i potrebu da se nađe u Frankovoj blizini i da ga ima samo za sebe, Lusija ne propušta priliku praviti Franku ljubomorne scene. Taman kad je Ema odlučila da okrene novi list i zaboravi Buenaventuru zbog njegovih neozbiljnih namjera, odlaskom njenog starog advokata, čini se da u njen život ulazi novi muškarac, advokat Andrea.

(48.epizoda)

Nadajući se da sa čvrstim i nepobitnim dokazima o Hulijevoj prevari, prestaje višemjesečna patnja praćena brutalnim fizičkim i psihičkim maltretiranjem, Lusija odlučuje da se suoči sa svojim najvećim strahom Huliom. Shvativši da ga je rođena žena, radi osvete izložila podsmijehu lokalne prostitutke, Hulio svojim malograđanskim i krajnje primitivnim nasilničkim ponašanjem, kažnjava Lusiju. Isprebijana i vidno izmučena uz nesebičnu Frankovu pomoć ona pokušava pobjeći, nesluteći da ishitrenim potezima u stanju bunila, bježanjem od jednog problema upada u mnogo veći, gdje pitanje života postaje neizvjesno!

(49.epizoda)

Usljed prevelike Lusijine uzbuđenosti zbog bježanja od kuće i Malenine nepažnje, izazvane dječijom radoznalošću, njih dvije doživljavaju udes. Dok se ljekari centralne bolnice grčevito bore da saniraju velike povrede i spasu život male djevojčice, Franko svim svojim naporima nastoji doprijeti do Lusije.  Svojom prisebnošću i neizmjernom ljubavlju pokušava ublažiti preveliki, razarajući bol i osjećaj krivice jedne neutješne majke...

(50.epizoda)

Iako fizički premlaćena, psihički i kao žena povrijeđena i zgažena od strane Hulia, Lusija snagu i utjehu pokušava pronaći u Bogu. Neprestanom molitvom za spas i ozdravljenje svog jedinog anđela spremna je Bogu dati zavjet, da će najmilijeg, jedinu svijetlu tačku i najveću podršku Franka, od srca otrgnuti i zauvijek udaljiti.... 

(51.epizoda)

Odlučna u namjeri da ispuni obećanje dato Bogu ali i zbog Maleninog mira i bržeg oporavka, Lusija nastoji spasiti porodicu. Kao u bunilu, očajna i izgubljena, opravdava Hulijevo nasilno ponašanje, smatrajući sebe jedinim krivcem... Dok Karolina uživa u svom izmišljenom svijetu, kao glavna junakinja velike ljubavne drame, pune uspona i padova, zapleta i raspleta, njeni roditelji pokušavaju odgonetnuti tajnu koju skriva Karolinin mali crveni dnevnik. 

(52.epizoda)

Franka Buenaventuru obuzima beskrajna,  nepregledna i razarajuća bol  zbog spoznaje sopstvene ljubavi prema Lusiji. Ljubavi koja ga je u stopu pratila i mučila svih ovih godina ali i spoznaja svoje nemoći da promijeni Lusijinu odluku o prekidu veze. Sve kočnice i sva besprijekorna samokontrola na času književnosti nestaju i suze mu same kreću, kad Karolina počinje sa citiranjem Borhesa « Svijet više nije magičan, ostavljen si. Više nećeš dijeliti ni jasnu mjesečinu ni mirisne bašte. Nema više mjeseca koji nije ogledalo prošlosti, kristal samoće, sunce agonije. Zbogom spojenim rukama i sljepočnicama koje je približavala ljubav. Danas imaš samo vijerno sjećanje na neke prošle dane. Niko ne gubi, ponavljaš to uzalud. Ono što nemaš nikad nisi ni imao. Ali nije dovoljno biti hrabar da bi naučio umjetnost zaborava. Jedan simbol, jedna ruža te cijepa i može te ubiti gitara».   

(53.epizoda)
Franko Buenaventura pomaže učenicima u organizaciji modne revije, kako bi prikupljenim novčanim sredstvima od prodatih ulaznica pomogli bolnici u  kupovini preko neophodnog aparata. Brinući o visokom ugledu sopstvene škole, Ema ne dozvoljava svakojake vulgarnosti i pretjerana skidanja svojih učenica. Međutim, sve njene pridike i optužbe na račun Franka padaju u vodu, kada je on podsjeća da osoba koja je skidala stripera i provodila lude noći u striptiz baru, nema prava pričati i polemisati o bilo čijoj moralnosti!

(54.epizoda)

Lusija po drugi put postaje žrtva bolesnog Kaćovog uma. Pravovremenom Frankovom reakcijom ona uspijeva da se izvuče iz ruku razjarene zvijeri, koja ne bira ni mjesto a ni sredstvo kako bi došao do željenog plijena... Svi su odahnuli zbog Naćovog povratka ali ne i zbog činjenice da mu se pamćenje vratilo i da opet sa njim moraju sve ispočetka... 

(55.epizoda)

Još jedan bolesnički napad Hulia, još jedno nezamislivo ljudsko iživljavanje, bilo je dovoljno da nestane svo moguće razumijevanje i sva tolerancija koju jedno ljudsko biće može da posjeduje i da Lusijina odluka o razvodu bude momentalna... Novoangažovani advokat Andrea, pod jako čudnim izgovorom moli Emu za novčanu pomoć. Dovedena pred svršen čin, odlučuje da mu pomogne ne sluteći šta stoji iza svega toga...

(56.epizoda)

Zaražen i do kraja ovisan o velikom poroku i problemu, Andrea iskorištava i zloupotrebljava Eminu naivnu i nesebičnu prijateljsku pomoć i ulazi u neizvijesnu pokersku partiju, stvarajući samo nove probleme.. Hulio moli Lusiju da mu po stoti put oprosti, ali čini se da je na vagi života odavno prevagnula želja za normalnim i mirnim životom, životom bez tenzija i svakodnevnog pravdanja...
(57.epizoda)

Kako više nije mogla skrivati i zakopavati u sebi sva nježna osjećanja i svu neizmijernu ljubav koju osjeća prema Franku, Karolina je bila odlučna da svoju dobro skrivanu tajnu, na humanitarnoj reviji objelodani pred svima. Zbog prevelikog stresa i uzbuđenja ne uspijeva u svojoj namjeri i na očigled svih pada u nesvijest i nastaje prava pometnja... Hulio i Lusija suočavaju se na sudu. Počinju jeftine i neubjedljive priče o njegovom teškom životu, njegovoj ljubavi i požrtvovanosti prema porodici...

(58.epizoda)

Skrhan saznanjem da mu ćerka boluje od srčane aritmije i da njen mladi život u svakom trenutku može biti ugašen pod naletom srčanog udara, Omar moli doktora da ovo saznanje ostane između njih dvojice! Uz Rencovu pomoć Felisita saznaje za tajni porok Eminog novog advokata. Dobronamjernim savjetima, nastoji joj otvoriti oči i ukazati da je kockar spolja odraz finog i inteligentnog čovjeka, a iznutra ga izjeda porok i ne poznaje prepreke pri nabavci novca.

(59.epizoda)

Kako bi uživao u prelijepom Karolininom osmjehu i kako bi joj svaki sljedeći dan ispunio ljepotom ljubavi i učinio vječnim, Omar nastoji ispuniti svaki njen dječiji hir a među njima i časove tanga kod Franka Buenaventure, jer trenutno ne postoji ništa bitnije od ćerkine sreće... Da bi saznala istinu i otkrila sve nedoumice u vezi sa Andreom, Ema odlučuje da ga prati. Kada shvata da odlazi na mjesto na kome je njen otac prokockao velike svote novca, njenom razočarenju nema kraja. Andrea pokušava izgladiti stvar čvrstim obećanjem da če pare vratiti i počinje priču o tužnoj, usamljeničkoj, kockarskoj bolesti. 

(60.epizoda)

Bez obzira koliko se trudili da izbjegnu jedno drugo, Frankovi i Lusijini susreti su neminovni i neizbiježni. Njihovi pogledi, ta toplina i bistrina u očima, pričaju hiljadu i jednu najljepšu ljubavnu priču. Priču koju uspijeva da pomuti i u drugi plan stavi, jedna zakletva, jedno obećanje Bogu... Iznervirana sebičnim i egoističnim ponašanjem svoga oca, Romina odlučuje saopštiti mu da osoba koja treba da prestavlja jos jednu recku u nizu, jos jedan trofej, lako osvojen, je zapravo njegova ćerka koju nikad nije potražio!

(61.epizoda)

Čitajući Karolinino malo remek-djelo, lijepu ljubavnu priču u kojoj je glavna muška uloga povjerena baš njemu, Franka prožima neka jeza, neki lijepi osjećaj, koji čini se do sad nije imao prilike doživjeti. Došavši na čas tanga nekontrolisano ljubi Karolinu, dajući joj u sekundi i potvrdu i ohrabrenje da nastavi sa ovom ludošću. Kad se i sam vrati u realnost i shvati svoju grešku, pokušava razumom da je obeshrabri ali za tako nešto već je prekasno... 

(62.epizoda)

Hulio je jedan od glavnih osumnjičenih za pokušaj ubistva Franka Buenaventure. Svojim svakodnevnim ispoljavanjem mržnje, animoziteta i konstantnih prijetnji upućenih na profesorov račun, Hulio daje za pravo ljudima da mu bez suda presude, upućujući prostrelne poglede i zazirući od njega... Zbog velike ljubavi koju gaji prema Franku, Karolina je spremna podnijeti žrtvu ljubavi i povući se radi njegovog mira i slobode ali Franko više nije siguran da to želi!

(63.epizoda)

Zbog svoje neodlučnosti i niza nepromišljenih odluka u vezi sa Karolinom, Franko dovodi sebe u nezavidan položaj pred porodicom i prijateljima, a pritom neznajući ni sam kako je u sve to upao a još manje kako da iz svega toga izađe! Ni sudija, ni bilo ko na svijetu ne može obuzdati Hulijevu želju da zauvijek uništi Lusijim život. On sastavlja pismo u kome otvoreno prijeti da će izvršiti masakr nad svojom ženom i ćerkom, pa onda ubiti i sebe.!

(64.epizoda)

Kada na ulici dobije pismo, u kojem joj Franko zakazuje tajni sastanak, Karolina, ne razmišljajući puno o vjerodostojnosti tog pisma i eventualnim posljedicama, naoružana samo najljepšim osmjehom, odlazi u zagrljaj ljubavi. Osmijeh joj brzo nestaje, kada shvata da je prevarena. Upada u ruke manijaka koji zauvijek želi ućutkati jedinog očevica u pokušaju atentata na Franka... Lusija odlazi u tango salon, spremna pogaziti svaku datu riječ i svaku zakletvu, jer njen život bez Franka ne vrijedi ništa!  

(65.epizoda)

Uplašena konstantnim Hulijevim prijetnjama da će nauditi njoj i Maleni, Lusija traži Frankovu pomoć i zaštitu. Spreman da pomogne i pruži zaštitu za nešto čijem je razvoju događaja i sam doprinijeo ali nespreman da podnese i izdrži osude nevine male djevojčice, koja u njemu vidi glavnog krivca za razvod svojih roditelja.. Greta nema reči osude, već samo riječi podrške i ohrabrenja za Karolininu vezu sa Frankom. Pokušava joj objasniti da svoja iskrena osjećanja ne treba kriti i sputavati, već dignute glave borit se za njih!

(66.epizoda)

Nezadovoljan zbog neobavljenog posla, lokalni kriminalac, na svoju ruku odlučuje ispraviti stvar. Jednim hicem iz puške pogađa Franka ispred škole dok bezbrižno priča sa Karolinom. Svjestan ozbiljnosti situacije koja ih je zadesila, Franko pokušava zaštititi Karo, ali njena želja da mu pomogne i spase život, prevazilazi svaku vrstu straha... Sve učestalije razmirice između Hulija i Lusije postaju nepodnošljive i za Malenu a i za socijalnu radnicu. Ona im zbog ovakog nerazumnog i netolerantnog ponašanja, prijeti oduzimanjem djeteta!

(67.epizoda)

Pravovremenom Karolininom reakcijom, Franko je brzo prebačen u bolnicu i njegov život zahvaljujući njoj nije bio u opasnosti... Karolina uz pomoć siročića iz kraja, pronalazi kriminalca koji je pokušao da ubije Franka. Svojom radoznalošću i nepažnjom uvlači sebe i dječake u novi problem!

(68.epizoda)

Panični strah, onih dobronamjernih i poneki zajedljiv komentar, ljubomornih i zavidnih, kruže školom zbog Karolininih sve učestalijih nesvjestica. Uplašen ovakvim razvojem situacije i dobro zabrinut za njeno zdravlje, Franko odlazi obavijestiti njene roditelje. Svu ovu pometnju i gužvu u školi koristi plaćeni ubica, koji u ulozi lažnog doktora, uspijeva neprimijećeno ostati sam sa Karolinom, kako bi je povrijedio i zauvijek ućutkao... 

(69.epizoda)

Slušajući razgovor između Eme i svojih roditelja, Karolina saznaje da njene sve učestalije nesvjestice nisu posljedica velike iscrpljenosti, nego neke ozbiljne bolesti. Iako preplavljena strahom, kao malo dijete u noći izgubljeno, Karolina je dovoljno stabilna, pametna i odlučna, da od doktora po svaku cijenu sazna pravu istinu o svojoj bolesti i pokuša je prihvatiti ma kakva ona bila. Zbog želje da na lak i brz način zaradi veliku sumu novca, Hulio ulazi u sumnjiv posao ne sluteći o čemu je riječ. Kako bi ucjenom iznudio novac, Kaćo na svoju ruku bez znanja Hulia kindnapuje Rominu

(70.epizoda)

Saznavši da boluje od teškog oblika srčane aritmije i da svako veće uzbuđenje može biti pogubno po nju, suočena sa bolnim i crnim mislima koje je polako obuzimaju, Karolina odlučuje objaviti rat bolesti, prkositi životu najvećim osmijehom i pozitivnom energijom, radeći sve ono sto je ispunjava i čini najsrećnijom. Franku teško padaju Karolinine optužbe da je sve ovo izmedju njih bilo zbog sažaljenja. Tuguje, tražeći način da njoj i sebi objasni, da je to ljubav, možda skrivana ali ipak najstvarnija...

(71.epizoda)

Karolina je riješena da jednom za svagda, razjasni svoj odnos sa Frankom. Pokušava doprijeti do njegovih osjećanja, podstaknuti ga da govori, da dušu otvori ali on opet ostaje nedorečen, znajući da je veza između njih dvoje, ravna samoubistvu... Greti je previše sumnjiv odnos njene majke sa Nunsiom, odlučuje da ih prati i sazna o čemu se tu radi!

(72.epizoda)

Neprestanim insistiranjem da prizna odakle ona poznaje Nunsija, Greta od majke dobija istinu kojoj se nije nadala. Nunsio je zapravo njen otac, otac koji i prije njenog rođenja nije želio da čuje o mogućnosti dobijanja vambračnog djeteta sa služavkom. Slomljena ovom majčinom iskrenošću, Greta razmišlja samo o jednom, da više nije sama, da ima divnu sestru, kojoj je sad preko potrebna njihova pomoć! Svojim nerazmišljanjem, svojom brzopletošću, Naćo dovodi Rominin život u opasnost, kada komandir plicije od njega saznaje za njenu otmicu...

(73.epizoda)

Potresena gradskim nagađanjima o Karolininoj navodnoj trudnoći sa Frankom Buenaventurom,  iako preplašena mogućom istinom ovakvih tvrdnji, zbog nemoći da izdrži ovu neizvijesnost, Lusija odlazi kod Karoline spremna saznati istinu! Prateći strogo Kaćove instrukcije, Nunsio plaća otkup za ćerku, sa nadom da ce biti vraćena živa i zdrava...

(74.epizoda)

Policija je konačno pronašla pravog Ramona Buenaventuru. Ova informacija razveselila je sve članove porodice Buenaventura. Konačno će neki od njih poslije toliko vremena obnoviti uspomene na lijepe stare dane a neki tek imati priliku da upoznaju tog po Nininim riječima nevjerovatnog čoveka! Zbog krajnje sumnjivog Hulievog ponašanja, koje je praćeno velikom dozom panike i straha od nečega, Lusija je skoro pa sigurna da je i on jedan od učesnika u Romininoj otmici. Ona traži Frankovu pomoć kako bi sve ovo saopštila policiji...

(75.epizoda)

Lusija govori komandiru policije da je ubijeđena da je Hulio učestvovao u otmici Romine. Smatra da je radi novca sposoban na takve ali i gore stvari, pa čak i da ubije ako treba. Svoje tvrdnje potkrepljuje dokazom, malom Romininom šnalom, koju je malena pronašla u njegovom autu... Zbog Ramonovog povratka, Nina od svog bivšeg muža zahtijeva da momentalno napusti Frankovu kuću i da nestane iz njihovih života, bas kao sto je uradio i prije mnogo godina!

(76.epizoda)

Sa namjerom da podstakne Frankova osjećanja, i iskreno zeleci da se ona konacno oglase i uz vrisak napuste zatvorenu dušu,  Karolina na času književnosti čita jedan odlomak iz djela, Nacrt testamenta. « Trebaš mi zbog ljubavi baš u Buenos Ajresu, i u mračno doba kad čovjek ničemu ne vjeruje, jer je vidio škrabotine na tablama smrti i zgrće znanje o brodolomu, hrabrosti u naftalinu, slomljenim danima, boli u maramicama, i ko zna čemu još. Lutam niz manije i stepenice i odjednom me zaposijedaš. Uklanjaš opasnost, samoću i nemir. Podstičeš navike radosti i nevino svlačiš nit tog nereda koji dijelimo i koji ja započinjem i pjevam jer si tu. Ali ako se odjednom sve završi, ostavljam ti nezaboravno svjedočanstvo u vazduhu i na papirima, o našoj tajnoj nježnosti, bolnom načinu da se sjedinimo. To je sve, jer ja, u stvari, nemam ništa drugo sem, intimnosti koju smo stvorili».....

(77.epizoda)

Na porodičnoj večeri gdJe je konačno na okupu cijela porodica Buenaventura, ne sluteći da za stolom sjedi i njegov otac i da će konačno imati priliku da čuje sve prećutne želje i pitanja, koje je imao i koja su ga godinama mučila, Franko čita jedan odlomak posvećen ocu i sinu. «Djeca nikad ne analiziraju očeva osjećanja, jer majčin sjaj tako je jak da ga zasjenjuje. Odajemo priznanje njegovim osjećanjima samo onda kada mi sami preživljavamo iste probleme. Kad bi moj otac znao da sam ga upravo shvatio.. Zašto mi nikad nije rekao koliko me voli, kad znam koliko bi patio kad bi vidio svog sina bolesnog? Zašto me je uporno gledao u prvim dugačkim pantalonama, a znam da me je sigurno ljubio dok sam spavao? Danas kad sve razumijem, zašto nisi pored mene? Zašto nisi tu dragi starče, da ti ponudim svoju ljubav? Vidiš li svog sina kako plače? Plače s razlogom, jer ti traži oproštaj pri pomisli na one dane kad je bio slijep i nije shvatao da imaš zlatno srce. Pusti me stara da plačem, tako je lijepo olakšati dušu. Vidjećemo šta će uraditi naša buduća gospoda. Pogledaj te pantalone. I pokrij malo djevojku. Znam, ne moraš mi govoriti: Danas je izašla sama». Idi na spavanje mrgude. Sutra je novi dan».

(78.epizoda)

Karolina sve teže podnosi svakodnevna Agustinova zapitkivanja, prebacivanja i stalna kontrolisanja. Tek sad shvata koliko je pogriješila kad je prihvatila Agustina za momka, da bi Franka učinila ljubomornim. Nesposobna da o bilo čemu (sem o Franku) razmišlja, Karolina odlučuje preduzeti nešto kako bi ostvarila svoje snove! Kako bi se osvetila Dijegu i Franku za sav naneseni bol i sva poniženja koja je od njih primila, Lola pokušava pridobiti Hulia i zajedničkim snagama smisliti osvetu za Buenavnture....

(79.epizoda)

Intimnom večerom, romantikom za dvoje, uz vino i muziku, Ema želi da proslavi Frankov odlazak. Veče besprijekorno organizovano i do detalja isplanirano, u svom najboljem izdanju,želi sprovesti u djelo, da ispuni sve ono o čemu je mjesecima sanjala! Oktavio Buenaventura tj. Antonio, ni najmanje ne vjeruje u slatkaste priče svog brata Ramona. Pored toga što ne podnosi njegovo stalno muvanje oko Nine, on sumnja i u njegove mutne poslove i spreman je učiniti sve da ga razotkrije.....

(80.epizoda)

Zbog nedoličnog ponašanja oba roditelja, sud je donio odluku, da Malenu do daljnjeg preuzme socijalna ustanova. Nezadovoljni takvom odlukom Hulio i Lusija počinju sa naizmjeničnim prijetnjama, uvredama i prebacivanjem odgovornosti! Franko i Ema proveli su ludu noć uz muziku i velike količine alkohola. Omamljena i nesposobna da se bilo čega sjeti, Ema odlazi kod psihoterapeuta, sa nadom da će joj pomoći.
(81.epizoda)

Kada nekontrolisana panika i strah, izazvani odlukom suda o oduzimanju djeteta, pomute i konačno nadvladaju zdrav razum, Lusija jedini spas, mali tračak nade za prividno bolji život, pronalazi u bjekstvu preko granice! Iznerviran ovakvim neodgovornim i kukavičkim postupkom svoje žene, Hulio prijavljuje otmicu u nadi da će Lusija ovako izgubiti sva prava nad njihovom ćerkom... Ne mareći previše za svoje zravlje, Karolina nastavlja pisanje romana. Maštom nošena do najvećih visina, dodiruje neopisivu sreću, predajuci se dušom i tijelom, jedinoj ljubavi, Franku Buenaventuri!
(82. epizoda)

Emina ispovijest psihologu, o nezaboravnoj noći sa Frankom, snimljena na kaseti, postala je javna stvar. Mala nepažnja njene bliske prijateljice bila je dovoljna, da sav autoritet i dostojanstvo koje je Ema godinama temeljno sticala i gradila u sekundi nestane, a ona sama bude izložena pogledu i podsmjehu svih profesora i učenika! Ne znajući koliko će joj bolest ostaviti vremena da bezbrižno uživa u svojim mislima, pričama i planovima sa Frankom, Karolina odlučuje da se suoči sa svojom sudbinom, tražeći pomoć od vidovite žene.

(83. epizoda)

Lusijina uznemirenost i stalno preispitivanje o ispravnosti odluke kindnapovanja sopstvenog djeteta pretvara se u panični strah, kada u jednom provincijskom restoranu na televizoru ugleda potjernicu raspisanu za njom i Malenom! Luna, dobro zabrinuta zbog lošeg predskazanja Karolinine sudbine, na svoju ruku odlazi kod gatare, spremna saznati sve pojedinosti koje nije smjela pitati pred Karolinom.

(84. epizoda)

Shvativši da joj drugarica bez ogromne količine ljubavi i pozitivne energije neće još dugo živjeti, Luna odlazi kod Franka moleći ga da obgrli Karolinu svojom ljubavlju i podari novu nadu njenom mladom i nevinom životu! 

(85. epizoda)

Ema jako dobrim ali krajnje navalentnim i direktnim pitanjima o najdubljoj intimi, navodi Franka na razmišljanje o priznanju. Priznanju bolnih, dugo skrivanih, već unaprijed osuđenih ali ipak njegovih najljepših i najtoplijih osjećanja prema Karolini. Osjećanja koja kao tempirana bomba čekaju trenutak objave, trenutak razaranja i uništenja mnogih života! Lusija očajna zbog svojih ishitrenih postupaka, preplašena od mogućih posljedica, nastoji potražiti ljekarsku pomoć za Malenu. Shvativši da je cijela zemlja traži upada u nove nevolje!

(86. epizoda)

Zbog nemogućnosti da pruži pomoć svom bolesnom djetetu, Lusija se vraća kući. Izbezumljeno gledajući u nepomično Malenino tijelo, stojički podnosi Hulieve uvrede, poniženja i prijetnje smrću... Franko konačno otvara svoje srce i uz navalu najljepših emocija priznaje Antoniju tužnu piču svoje duše. Tužnu priču, u kojoj ogromna ljubav ohrabruje ali taj pomiješan ukus slatkoće i gorčine skandalozne veze, obeshrabruje i ubija sve njegove nade!

(87.epizoda)

Podstaknuta Frankovim priznanjem najljepših emocija, duboko uvjerena u prelijepu budućnost njihovog odnosa, Karolina sa velikom radošću pristupa pripremi svog osamnaestog rođendana, čvrsto odlučna da sva svoja maštanja u vezi sa Frankom sprovede u djelo baš to veče... Ema od Andree dobija tajanstveni testament. Godinama, dobro skrivana posljednja želja njenog oca, konačno će ugledati svjetlost dana i izazvati mnoštvo novih sukoba!

(88.epizoda)

Želeći da baš ovaj dan i baš ovaj osamnaesti rođendan, upamti do kraja života, skrivajući se od roditelja i znatiželjnih pogleda ostatka gostiju, Karolina odlazi kod Franka spremna ostvariti sva svoja maštanja. Suzdržavajući emocije, Franko pokušava makar odglumiti ozbiljnost i odgovornost zrelog čovjeka, svjestan da pravljenjem pogrešnog koraka neminovno izaziva osudu i raspeće!

(89. epizoda)

Daleko od pogleda, daleko od pravila i nebitnih pitanja i svih mogućih zabrana, prepušteni jedno drugom, Karolina i Franko stvaraju svoj svijet. Svijet, u kojem veza postaje neraskidivo jaka, kao veza majke i djeteta, ozbiljna i zrela jer ne postoji razlika u godinama. Stvaraju ga, nadajući se da će trajati duže od njihovog zaborava i da se nikad neće saznati gdje su stvarno otišli!

(90. epizoda)

Dok uživaju u posljednjim zajedničkim trenucima prije povratka u realan svijet, prepun predrasuda i bespotrebnog pravdanja, Karolina i Franko obasipaju jedno drugo prelijepim rečenicama najvećih pisaca. Rečenicama bezuslovne ljubavi, vjernosti i smrtne odanosti. Rečenicama kao za njih pisanih! Još jedna zabranjena veza između Sebastijana, profesora muzičkog, i učenice Pauline izlazi na svjetlost dana. Ovaj skandal u najavi, zbog trudnoće, prijeti da sve iznenadi i mnoge razočara.

(91. epizoda)

Karolina i Franko počinju sve više osjećati posljedice svojih postupaka. Veliki pritisci ogledaju se u konstantnom zahtijevanju objašnjenja, izvinjenja i prijete da ugroze njihovu čarobnu bajku. Postavljajući se veoma zaštitnički prema svojoj maloj princezi, Franko čvrsto obećava, da nikom neće dozvoliti da je povrijedi... Romina je sad sasvim sigurna da je u jednom svom udvaraču prepoznala momka koji je učestvovao u njenoj otmici. Dijegovom nepažnjom, otmičari saznaju da su otkriveni i učiniće sve da bi ih ućutkali!

(92. epizoda)

Pročitavši u novinama posljednji Huliev i Malenin oproštaj od preminule supruge i majke, Franko i ostali Lusijini prijatelji zgroženi ovakvim monstruoznim postupkom nad živom ženom, kreću da se obračunaju sa Huliom!  Lola nailazi na brutalno pretučenog i polusvjesnog Dijega. Odvodi ga u svoj stan kako bi mu pružila neophodnu pomoć i iskoristila priliku za ponovno zavođenje!

(93. epizoda)

Antonio pokušava ispričati Franku svoju tužnu životnu priču, osloboditi taj preteški teret, izmolliti oprost, za sve godine odsustva, za sve propuštene osmjehe i suze koje nije mogao vidjeti, ni čuti ali iznenadni poziv i nova šansa mijenjaju sve! Karolina i Franko ne žele skrivati svoje emocije. Dogovarajući izlazak, ne slute veliki skandal. 

(94. epizoda)

Shvativši da mu je Ramon pozajmio ukraden automobil i da njegovo i Karolinino privođenje u policijsku stanicu već poprima oblik ogromnog skandala, Franko svom svojom ljubavlju pokušava ohrabriti i zaštititi Karo! Strah, bol i prezir su osjećanja koja naglo obuzimaju Lusiju, kada nakon jedne bezazlene buke, u drugom dijelu kuće zatekne Hulija obješenog !

(95. epizoda)

Izmučena  Hulijevim nasilničkim ponašanjem, povrijeđena  nepovjerenjem svojih prijatelja, Lusija upada u duboki san  ne sluteći bolesne namjere svog supruga! 

Duboko potresen Karolininom vezom sa profesorom Buenaventurom, i pored ćerkine odluke da ne želi odustati od naizgled besmislene dječije zaluđenosti, Omar odlučuje prekinuti tu vezu po svaku cijenu!  

(96.epizoda)

Ležeći nepomično na intenzivnoj njezi urgentnog centra, spasena od još jednog Hulijevog brutalnog pokušaja ubistva, Lusija uspijeva razaznati razgovor koji sluti još jednu veliku nesreću. Svim svojim naporima pokušava ukazati prijateljima na to! Posle neuspjelog razgovora sa Karolininim roditeljima, Franko dolazi upozoritu Emu o mogućem skandalu.  Priznavši svoju nerazumnu ali i neizmijernu ljubav prema bivšoj učenici, svjesno sebe stavlja na krst, spreman snositi sve posljedice... 

(97. epizoda)

Franko jedini vjeruje u Lusijine tvrdnje da je Hulio beskrupulozni ubica, koji neće birati ni način, ni sredstvo da bi došao do cilja. Svjestan mogućih posljedica, pokušava je zaštititi! Zatekavši Lusiju u Frankovom krevetu, ne želeći slušati o nekakvom velikom nesporazumu, Karo odlazi, razočarana u ljubav... Nesiguran u premladog i naivnog Rula, bojeći se za svoju slobodu, Kaćo odlučuje zauvijek ućutkati nezahvalnog mladića!

(98. epizoda)

Karolina ne prihvata završiti roman opraštajući se od velike ljubavi. Vodeći borbu sa svojim godinama, nesigurnošcu i dječijim hirovima, koje one nose, pokušava preko noći odrasti i skupiti snagu za novu pobjedu! Poslije nekoliko uzastopnih prijetnji i fizičkih maltretiranja, Franko odlučuje zaštititi Lusiju, prijavljujući Kaća i Hulija policiji.

(99. epizoda)

Paulini roditelji burno reaguju na vijest o njenoj trudnoći, na sve načine pokušavaju otkriti ime oca. Neshvaćena, unaprijed osudjena, Paula se povlači u sebe, a jedinu utjehu i razumijevanje pronalazi u priči sa Karolinom... Iznerviran Frankovim miješanjem u svaku situaciju u njegovoj kući, Hulio želi da na smrt isprepada profesora. Kaćove želje , mnogo su brutalnije.....

(100. epizoda)

Spasavajući život Franku, Lusija pada pogođena. Oblivena krvlju, sasvim svjesna svog stanja, pokušava govoriti Franku o njihovoj tužnoj ljubavi.  Čekajući na pomoć, već izbezumljen, Buenaventura moli Lusiju da ne odustaje, jer bitka za život tek treba da počne! 

kraj prve sezone      

